AUTA D’O DÍA 16 D’ABRIL DE 2005 D’A COMISIÓN ORGANIZADERA D’O II CONGRESO DE L’ARAGONÉS. UNED DE BALBASTRO.

0.1. Asisten a la reunión as siguiens personas:

Lois Chabier Tejada (Purnas)

Daniel González (CUA)

Chuan Martínez (REA)

Feliciano Martínez (Ligallo)

Arturo García (Ligallo)

Marta Lahoz (Ligallo)

Montse Sanagustín (Calibo)

Chabier García (Espelungué)

Fernando Romanos (Consello, Fendo Traña)

Maria Pilar Benítez

Oscar Latas (Consello)

Juan J. Guillén Calvo (Bal de Tena)

Maria Pilar Monclús (Purnas)

Ruben Fernández (Purnas)

Isabela Coto (Purnas)

Chusé María Laplana (Purnas)

Milagros Pellicer (Purnas)

Juan José Segura (Consello, Nogará)

Chabier Lozano (Fendo Traña)

José Lera (Echo)

Francho Nagore (IEA)

Francho Rodés (O Caxico)

Rubén Ramos (Nogará)

Luis Aragüás (Purnas, L’Aigüeta de Barbaruens)

Fernando Sánchez (Nogará)

Chusé Inazio Nabarro (Consello)

Manolo Castán (Benás)

Chusé Aragüés (Estrela)

Francho Beltrán (Ligallo)

0.2. Antonio Cosculluela, alcalde de Balbastro y presidén d’a DPH da a biembenida a la Comisión Organizadera y ubre a reunión.

1. Se leye y apreba l’auta d’a zaguera reunión.

2.1.  S’apreba a dentrada en a Comisión Organizadera de María Pilar Benítez y Juan José Guillén Calvo, os dos filologos.
2.2. Se presenta ESTRELA (antis ATA) y a nueba endrezera de l'asoziazión.

3. Se repasa o treballo feito por cadaguna d'as arias de treballo:
3.1. Ruben Ramos, bocal de prensa, charra d'o que ha iu salindo en os meyos de comunicazión.

3.2. Francho Nagore, bocal de relazions internazionals, ha nimbiau dossiers informatibos de Chuntos por l'Aragonés a diferens pesonas y ha charrau con os zentros d'estudios dependiens de l'IEA.

3.3. Daniel González, encargau d'a pachina web, informa que bi ha 1800 refirmes personals en a pachina web a o manifiesto y que son estadas nimbiadas 300 cartas a asoziazions. O refirme d'os Casals d'a Francha no s'azepta en no aber-ie unanimidat a o respeutibe y tapoco no lo de CHA, de momento, porque nos estimamos más de tener o refirme de toz os partius de bez. S'alcuerda de fer un formato estándar de replega de firmas a man ta dimpués incluyir-las en os refirmes. Antiparte se proposa de prinzipiar a replegar firmas o día d'o libro.
3.4. Juan José Segura proposa de mirar d'aconsiguir refirmes d'os departamentos de Lengua y Literatura d'os Institutos (beyer o punto 5).
3.5. Chusé Aragüés, bocal de relazions instituzionals, informa que ya ha zediu o dreito d'o nombre de l'AA a l'asoziazión Chuntos por l'Aragonés.

Asinasmesmo, informa que os contautos con os partius politicos se son aturaus en zagueras a causa, más que más, d'as elezions bascas.

Feranando Romanos proposa que i aiga reunions d'a Comisión Organizadera con os conzellals de cultura d'os lugars aragonesofonos ta tener o suyo refirme y ta ixo proposa que se faiga una carta a os encargaus de cultura d'as comarcas ta que comboquen reunions con els. Manimenos i hai diferens opinions sobre si ixa ye a millor manera d'autuar en ixe tema y se diz que caldría mirar caso por caso. A la fin s'alcuerda de fer dimpués d'a chenta una chicota reunión d'a colla de relazions instituzionals ta fixar a carta y a estratechia a siguir con os conzellos.
Se demandará una reunión con o Reutor d'a Unibesidat de Zaragoza dimpués de charrar con o departamento de Filolochía Ispanica ta informar-les-ne.

Se demandará tamién una trobada con o Presidén d'a Deputazión Cheneral d'Aragón ta una presentazión formal d'a Comisión Organizadera.

En zagueras Chusé Inazio Nabarro informa que en a Feria d'Educazión se tratará estiaño o tema d'as luengas y que i abrá un puesto ta l'aragonés. Chusé Inazio crei que ixa puede estar una buena enchaquia ta reprener os contautos politicos.
3.6. Chabier Lozano, bocal de relazions con os fabladors patrimonials, informa d'a replega de firmas feita por Sobrarbe, d'a zena feita en Bielsa y de lo amanexiu en o periodico Crónica de Sobrarbe. Atros temas relazionaus con a bocalía ya se'n ha charrau en o punto anterior. Tamién informa que no tiene guaire tiempo ta lebar a bocalía y que mete o suyo cargo a disposizión d'a Comisión, manimenos no s'azepta a renunzia.

3.7. Francho Beltrán, tresorero, informa tamién d'as 300 cartas nimbiadas a las asoziazions ta consiguir o suyo refirme (ya en eba charrau Daniel González, punto 3.3). Tamién informa que ha ubierto ya a cuenta de Chuntos por l'Aragonés y s'ubre un debate sobre cómo consiguir finanziazión ta la comisión, i hai cualques ideyas: fauturas ta que nos tornen o IVA, subenzions, alportazions boluntarias d'a chen en a cuenta... A la fin s'alcuerda que F. Beltrán se coordinará con Francho Nagore ta fer un presupuesto y con Óscar Latas ta mirar de trobar finanziazión.
4. Discusión sobre as ordinazions de l'AA:

José Lera opina que as ordinazions presentadas por o secretario, Fernando Sánchez, son poco treballadas y mesmo incoderens y que l'han feito muito goyo as reflesions de Miguel Martínez Tomey (publicadas en Fuellas 165) sobre o modelo d'Academia. O secretario mira d'esplicar-le, sin guaire esito, a diferenzia entre as reflesions sobre o modelo de fundo de l'academia (y a suya finaziazion, numero de miembros u siede, por exemplo) y unas ordinazions que, si fa u no fa, son iguals en todas as academias d'o nuestro redol; amás que son nomás unas ordinazions probisionals que os acedemicos podrán cambiar malas que se constituiga l'AA y, de seguras, abrán d'ixamplar con un ordenamiento interno. I hai una discusión sobre si no caldría empezipiar antis por charrar d'o modelo d'academia. Pero Ruben Ramos remera que no podemos en cada reunión cambiar a endrezera de treballo y que en a zaguera reunión s'aprebó que caleba fer en primeras unas ordinazions probisionals, faina que el prebeyeba senzilla, antis que no dentrar en temas más fundos. A la fin s'apreba que a base de treballo contine estando as ordinazions presentadas por o secretario y que sobre ellas se ferán as enmiendas. Ixas enmiendas las nimbiarán por e-mail os comisionaus a o secretario que las replegará y se discutirán en a prosima reunión.
5. Ruegos y preguntas.

S'apreba a creyazión d'a bocalía d'autibidaz que se'n encargará Natalia López, que no ye presén en a reunión pero Chusé Inazio informa que s'eba ofrexiu a fer-lo. 
Manuel Castán demanda que Juan José Segura forme parti d'a Comisión Organizadera, con independenzia d'a representazión por asoziazions u redoladas, por os suyos granizos conoximientos lingüisticos. S'apreba y s'encargará, antimás, d'a bocalía de Relazions con o Mundo Educatibo (ta desembolicar o que se charra en o punto 3.4.).

Se demanda que se faiga una lista de correu bien definida con as personas que forman parti d'a comisión ta que no pleguen os correus a chen que no sigan miembros. Más que más José Lera se quexa que le pleguen os correus a chen que no forman parti d'a comisión y nian han firmau o manifiesto.
Se fixa que a siguién reunión se ferá en Biescas, o 21 de mayo, a las 10 d'o maitino en o conzello.

Tamién se demanda que se faiga una calandarizazión d'as reunions ta no aber de fixar a reunión cada begada y ta ir fixando ya a calendata d'o Congreso. En iste sentiu José Lera remera que en a pasada reunión s'aprobó que a zaguera reunión d'a Comisión Organizadera, la que combocará o Congreso, s'ha de fer en Echo.
